
Ar gyfer myfyrdod personol

Astudiaeth 1

'Pobl Dduw yn Cynnal Gwaith Duw'

CROESO i’r cyfarfodydd hyn – gobeithiwn y byddwch yn mwynhau’r gymdeithas ac y bydd y materion a drafodir yn sialens i chi.  Gweddïwch dros y Grŵp ac am i bob un glywed gair Duw wrthynt dros yr wythnosau sydd i ddod.

Amcanion y sesiwn hon
1. Cyflwyno syniadau ynghylch beth mae’n ei olygu i ‘fod yn eglwys’ gyda gweledigaeth a phwrpas
2. Deall beth mae cenhadu’n ei gostio
3. Darganfod beth yw’r costau hynny 
4. Cychwyn ar y broses o ofyn cwestiynau ynghylch agweddau unigol tuag at roi

Chwaraewch y cryno ddisg
[image: image8.wmf] Mae’n hanfodol er mwyn twf a datblygiad eglwys ein bod yn deall pwy ydym ni.  Nid yw bod yn Gristion yn fater o beth a wnawn yn gymaint â phwy ydym ni ac, yn bwysicach fyth, eiddo pwy ydym.  Yn holl faes rhoi, mae llawer yn gweithredu ar sail “Rydyn ni’n rhoi i’r Eglwys".  Ond y ni yw’r Eglwys!  A’r hyn sy’n ein dal ynghyd yw ein cred a’n syniadau, yn bennaf yn Iesu Grist ac amdano.  Ein cenhadaeth yw tystio iddo a meithrin ein hunain ac eraill fel disgyblion.
Mae’r eglwys leol yn ceisio ariannu’r genhadaeth honno mewn gwahanol ffyrdd.  Efallai ei bod yn bwysig i ni nodi’n eglur beth yw’r rheini.  Byddant mae’n debyg yn cynnwys ymdrechion codi arian arbennig, ‘pasio’r het o gwmpas’ i bawb a phopeth, offrymau gwirfodd, sy’n golygu yn aml ‘rhoi beth dwi isio pan dwi isio’, rhoi mewn ffydd – gosod targed a chredu y bydd yr arian yn dod, cynllunio/addunedu i roi yn unol ag egwyddorion Ysgrythurol, neu …. beth?  Yn aml, ceisir dulliau sydd â’r agenda cudd o ddarganfod mwy o bobl – gorau oll os ydynt yn bobl newydd – i roi, fel y bydd hi’n llai poenus ar gyfer y rhai sy’n rhoi yn barod.  

Rydym yn gwbl fwriadol yn annerch pobl sydd eisoes yn aelodau yn y prosiect hwn.  Yn y bôn, byddwn yn y lle cyntaf yn chwilio am bobl i roi mwy yn hytrach na mwy o bobl i roi.  Gall fod yn ddefnyddiol i ddarllen yr adran “Gair am Godi Arian” fel paratoad ar gyfer yr Astudiaeth hon.  Gellid codi’r mater hwnnw yn awr neu mewn sesiwn ddiweddarach.  

[image: image9.wmf]Darllenwch Mathew 16:13-21
Ystyrir y foment hon fel un allweddol yng ngweinidogaeth Iesu ac yn y broses o ‘ffurfio’ y disgyblion. 

[image: image10.wmf]
Beth o bwys sydd wedi digwydd?  (adnod 16) 

At beth ydych chi’n meddwl y mae’r ‘graig’ yn cyfeirio?  (adnod 18)

Pa mor bwysig yw credu fel sail i’ch bywyd chi eich hun ac i fywyd eich eglwys?

"Pwy meddwch chwi ydwyf fi?" 

Ydych chi’n teimlo ei bod yn bwysig ein bod yn rhannu ein cred ag eraill?
"Credu sy’n llywio ymddygiad" – ydych chi’n cytuno?

Syniad Duw yw’r Eglwys 
Nid lle i fynd ydy hi yn gymaint â rhywbeth y dylem ni fod.
Ei hystyr yn sylfaenol yw pobl Dduw ‘wedi’u galw allan a’u cynnull ynghyd’ (‘ecclesia’ = ‘wedi’u galw allan’) – y rhai y cyffyrddodd y Duw sofran â’u calonnau ac y newidiwyd eu bywydau gan ‘weithgaredd’ Duw yn Iesu Grist.

Fel Cristnogion, mae ein teyrngarwch i Iesu fel Arglwydd.

Mae ein heglwys ni yn rhan o ffordd Duw o estyn allan fel y gall pawb ddod yn ‘bobl y deyrnas’, hynny yw, y rhai y mae’r brenin yn deyrn ar eu bywydau.

[image: image11.wmf]
Ydych chi’n cytuno â’r uchod? A oes gennych anhawster gydag unrhyw un o’r datganiadau uchod?  Pa rai a pham?

Dyma egwyddor sylfaenol: 'Pobl Dduw sydd i gynnal gwaith Duw.’
Dyma restr o ‘weithgareddau’ eglwysi lleol:

· Addoli: Ymateb i gymeriad a gweithredoedd Duw.

· Efengylu: Cynorthwyo pobl ar y tu mewn ac ar y tu allan i ddarganfod newyddion da Duw a ddatguddir yn Iesu.

· Meithrin: Cynorthwyo’r rhai sy’n ymateb i dyfu fel disgyblion.

· Gofal: Cyhoeddi cariad Duw tuag at bawb drwy’r hyn a wnawn.

· Cyrraedd plant, pobl ifanc, teuluoedd, grwpiau penodol – pa rai?

[image: image12.wmf]Sut ydych chi’n meddwl y byddai eich cynulleidfa chi’n diffinio gweledigaeth a phwrpas eich eglwys?  Beth mae hi’n ceisio ei gyflawni?

Rhaid sicrhau’r adnoddau ar gyfer y ‘gweithgaredd’ hwn, yn enwedig mewn gweddi, pobl ac arian.

· Beth mae eich eglwys leol yn ei wneud yn y meysydd hyn a sut?

· A oes gennych ddigon o bobl sy’n ymrwymedig i’r dasg?

· A yw bywyd yr eglwys leol yn fater o weddi unigol?

· Faint mae hi’n gostio bob wythnos i gynnal eich eglwys leol?

· Sut mae’r arian yn cael ei wario?

· Pwy ddylai dalu am hyn oll?
Organeb yw’r Eglwys, hynny yw, mae’n fyw ac yn tyfu, a’i bywyd yn dod oddi wrth Dduw, ond mae hi hefyd yn sefydliad o bobl sy’n cyflawni gweithgaredd penodol – mae hi yma ‘i wneud rhywbeth’.

[image: image13.wmf]Darllenwch Mathew 28:19

Beth ydych chi’n feddwl mae’r Eglwys yma i’w wneud?

Beth fyddech diffiniad chi o 'ddisgybl’?
A ddwedech chi mai ‘gwneud disgyblion' yw prif ffocws eich eglwys chi?

Tair egwyddor sylfaenol ynghylch sut y dylem roi o’n harian 
· Mater yn bennaf i deulu’r ffydd yw rhoi i gynnal gwaith Duw. 

· Nid am dalu’n ffordd yn unig yr ydym yn sôn ond am gynnal y genhadaeth. 

· Mae rhoi yn rhan annatod o fod yn ddisgybl. 

[image: image14.wmf]Ydych chi’n cytuno gyda’r egwyddorion uchod?

Pa wahaniaeth fyddai eu dilyn yn ei wneud i sut mae’ch eglwys chwi yn trefnu ei hariannu ymarferol?

Pam ydych chi’n meddwl bod llawer o bobl yn teimlo’n annifyr pan sonnir am arian yn yr eglwys?
Pa wrthwynebiadau ydych chi wedi’u clywed i gais yr eglwys am arian?

Beth fu eich ateb chi?

[image: image15.wmf]
Sut ydych chi’n penderfynu faint rydych chi’n fodlon ei roi i ffwrdd? Pa feini prawf ydych chi’n eu defnyddio?

Dyma rai posibiliadau:

Rwy’n rhoi yr un faint ag a roddais erioed.

Rwy’n rhoi pan dwi’n teimlo fel rhoi.

Dydw i ddim yn meddwl bod yr eglwys angen arian felly dydw i ddim yn rhoi yn aml iawn.

Rwy’n rhoi i brosiectau arbennig.

Rwy’n credu bod gan yr eglwys ddigon o arian.

Rwy’n rhoi beth dwi’n gallu ei fforddio ar ôl talu popeth arall.

Rwy’n rhoi cyfran o’m harian yn rheolaidd.

Rwy’n rhoi fel mynegiant o’m diolchgarwch i Dduw.

Rwy’n rhoi i gydnabod fy nghyfrifoldeb o fewn cenhadaeth a gweinidogaeth yr eglwys rwy’n rhan ohoni.
Neu …….. beth?

[image: image16.wmf]Pa gyfran o’r swm hwn ydych chi’n meddwl y dylid ei roi i’ch eglwys leol a thrwyddi?

Ydych chi’n gweld eich rhoi fel blaenoriaeth ymhlith eich cyfrifoldebau?

Ni fedrwch ofyn i bobl eraill wneud rhywbeth nad ydych chi’n fodlon ei wneud eich hun ym mater rhoi i gynnal cenhadaeth eich eglwys.

Cofiwch na fedrwch ddisgwyl i anghredinwyr ymddwyn fel credinwyr nes y byddant yn credu.

Gweddi
Arglwydd, diolchaf i ti dy fod wedi fy ngwneud a’th fod yn fy adnabod, yn gwybod popeth amdanaf; diolchaf i ti fod gennyt yn dy gariad gynlluniau ar fy nghyfer fel rhan o’th Eglwys.  Cynorthwya fi i uniaethu â’r cynlluniau hynny.  Gwahana fi oddi wrth y pethau hynny sy’n amharu ar fy nhaith â thi.  A chynorthwya fi i fod â’r agwedd iawn tuag atat fel y gall hynny fy arwain i ymateb yn briodol yn fy holl fywyd a’m gweithredoedd.  Gofynnaf hyn er mwyn Iesu.

Astudiaeth 2

‘Ni allwch wasanaethu Duw a Mamon’
Amcanion y sesiwn hon
1. Tynnu sylw at y ffaith bod arnom angen bwyd ysbrydol yn ogystal â bwyd corfforol 
2. Herio agweddau anghywir
3. Dangos bod newid mewn agweddau unigolion tuag at roi yn deillio oddi wrth Dduw ac mai Duw sy’n arwain y newid hwnnw

Chwaraewch y cryno ddisg
[image: image18.wmf]"Oherwydd lle mae dy drysor, yno hefyd y bydd dy galon".  Beth sy’n bwysig inni mewn perthynas â’n hagweddau ni ein hunain at ein heidio, ein huchelgeisiau, ein statws ac ati?  A sut ydym ni’n meddwl am yr ‘Yr Eglwys"?  Ydy’r adeilad yn bwysicach na’r genhadaeth i ni?  Ai cadw’r adeilad ar ei draed ydy’r peth pwysicaf?  Ydy ffurf addoliad, yr iaith a’r defodau, yn bwysicach na’r neges y ceisiwn ei chyhoeddi mewn gair a gweithred a thrwy’n bywydau?  
Os felly y mae hi, rhaid i ni sicrhau nad ydym yn llithro i fath o eilunaddoliaeth - y pechod y mae’r Ysgrythurau mor llawdrwm arno.  Mae addoli eilun yn awgrymu ei anrhydeddu a’i gydnabod fel rhywbeth mwy na ni’n hunain, a rhywbeth sy’n gallu effeithio ar yr hyn fyddwn.  Mae traddodi’r swyddogaeth honno i rywun heblaw’r Duw a’n gwnaeth yn amharchu Duw.  Mae angen i ni ofyn a yw’n cymhellion dros ‘ariannu’ yr eglwys leol wir yn unol â galwad Duw i ni - i genhadu, i dystio, i addoli ac i wasanaethu.
(Noder: Mae’r adran hon yn cynnwys pedair Astudiaeth Feiblaidd ar wahân.  Gall hynny fod yn ormod ar gyfer un sesiwn.  Mae croeso i chi ddewis dim ond dwy ohonynt.)

Darllenwch Mathew 4:4

[image: image20.wmf]Pa ddau beth sy’n angenrheidiol i fywyd?

Pa gyfran o’ch bywyd chi ydych chi’n ei dreulio ar y naill a’r llall?

Beth yn arbennig mae’r adnod hon yn ei awgrymu ynghylch:-

Gair datguddiedig Duw?  Sut ddylem ni ymddiried yng ngair Duw?

Hanfodion bywyd – beth fyddai’r rheini i chi?

Beth ydych chi’n meddwl oedd agwedd Iesu tuag at yr Ysgrythur?

Pam ydych chi’n meddwl bod Iesu’n dweud bod yna ragor i fywyd na’r materol yn unig?

[image: image21.wmf]Ydych chi’n meddwl y byddai’r rhan fwyaf o bobl yn cytuno?

Darllenwch Luc 12:15-21. Cyd-destun y ddameg yw anghydfod ynghylch eiddo.

[image: image22.wmf]Ydy’r prif gymeriad yn y ddameg wedi’i fendithio lle mae eiddo yn y cwestiwn? adn 16, 17

Beth yw’r ateb i’r broblem bod gormodedd o gnwd? adn 18
A yw’r gŵr cyfoethog yn fodlon â’r ateb hwnnw? adn 19 

Beth yw’r canlyniad? adn 20  

Beth yw prif bwynt y ddameg? adn 21  

Beth oedd y broblem gyda’r dyn?  

Beth wnaeth Iesu ei alw?  

Beth ydych chi’n meddwl sydd angen i rywun fel y dyn ‘cyfoethog’ hwn ei ddeall?

[image: image23.wmf]
A oes angen edifarhau am ‘feddiangarwch’ yn eich bywyd chi?  A ydych yn credu ei bod yn bosibl newid?

Byrhoedlog yw bywyd - daeth Iesu i gynnig i ni fywyd tragwyddol.
Nid oes i eiddo materol le parhaol yn ein bywydau.

Dim ond benthyg popeth sydd gennym a wnawn.

Ni ddaethom â dim i’r byd ac ni allwn fynd â dim allan ohono.  (1 Tim 6: 6-10).
[image: image24.wmf]
Darllenwch Luc 19: 1-9

[image: image25.wmf] Beth oedd gwaith Sacheus? adn 2  
Beth oedd ei ddymuniad? adn 3  

Pam ydych chi’n meddwl y penderfynodd wylio o bell?  

Beth wnaeth Iesu? adn 5  

Sut wnaeth Iesu gyfarch Sacheus?  

Beth oedd y peth cyntaf wnaeth Sacheus?  A beth wedyn? adn 6, adn 8  

Pam ydych chi’n meddwl y cafodd Sacheus ei newid?  

Beth oedd ymateb y ‘bobl dda’? adn 7 

Pam wnaeth y bobl ymateb fel y gwnaethant?  

Beth fyddai eich ymateb chi i ‘dröedigaeth’ mor ddramatig?
[image: image26.wmf]
Beth ydych chi’n meddwl yw effaith pechod arnom pan ddown yn ymwybodol ohono?

Pa fath o bethau ydym yn eu gwneud i ddygymod â phechod?  Meddyliwch am y tactegau rydym yn eu defnyddio i osgoi wynebu’r peth.  Beth ddylem ei wneud?

[image: image27.wmf]
Darllenwch Mathew 6:19-26

Beth na ddylem ei wneud?  A beth ydym i fod i’w wneud?

‘Yn y galon y mae gwreiddyn popeth.’  Ai dyna’r gwir?  

Faint o’ch calon sydd yn gaeth i eiddo?  Pam ydych chi’n meddwl bod pobl yn ymddiried gymaint mewn eiddo?  Sut mae hi’n bosibl newid blaenoriaethau?

Ni allwch wasanaethu Duw a Mamon?

[image: image28.wmf]
Gofynnwch i chi eich hun mewn perthynas â’r swm gwirioneddol rydych yn ei roi drwy eich eglwys i gynnal gwaith a chenhadaeth Duw, ‘"Beth mae hynny’n ei ddweud am y lle y mae fy nghalon?"  "Eiddo pwy ydw i?"
Meddyliwch am arwydd a welwyd ym mhorth eglwys ganoloesol hardd mewn llecyn paradwysaidd yng nghefn gwlad, "Yr Eglwys yn y plwyf hwn yw’r hyn fyddai ar ôl pe byddai’r adeilad hwn yn llosgi i’r llawr!" 

Gweddi
Arglwydd, gofynnaf i ti anfon dy Ysbryd Glân i ddangos i mi beth rwyt yn ei ofyn oddi wrthyf – o’m hamser, o’m doniau ac o’m harian.  Cynorthwya fi i oresgyn unrhyw afael amhriodol sydd gan fy eiddo a’m caffaelgarwch arnaf.  Yn y mannau hynny lle rwyt am fy newid, nertha fy ewyllys fel y cryfheir fy nymuniad i’th wasanaethu.  Gofynnaf hyn drwy Iesu Grist, fy Arglwydd.

Cyfeiriadau Ysgrythurol ar gyfer Trac 2 y Cryno Ddisg:
Solomon
-
1 Brenhinoedd 3 adn 5-9

Sacheus
-
Luc 19 adn 1-9

Astudiaeth 3

'Cyfoeth Mawr ar Draul Crist’

Amcanion y sesiwn hon.

1.  Atgoffa’n hunain (yn gryno) o’r Efengyl rydym yn ei chyhoeddi - Iesu, y pridwerth dros lawer (Marc 10:45), "Oen Duw, sy’n cymryd ymaith bechod y byd" (Ioan 1:29)
2.  Gweld ein hunain fel rhai a brynwyd "am bris" (1 Corinthiaid 7:23)

3.  Pwysleisio’r gwirionedd mai "drwy ras" y mae popeth (Effesiaid 2:8 ac eraill)
4. Deall ein rhoi fel ymateb diolchgar
[image: image29.wmf]
Chwaraewch y cryno ddisg
[image: image30.wmf]Wrth wraidd yr Efengyl Gristnogol mae’r ffaith mai "drwy ras" y mae popeth.  Ni all y Cristion ennill ffafr Duw.  "Y maent oll wedi pechu, ac yn amddifad o ogoniant Duw" (Rhufeiniaid 3:23).  
Pan gyfeiriwn at Iesu fel "ein Gwaredwr", beth ydym yn ei olygu?  Ein gwaredu rhag beth?  Mae ateb yr Ysgrythur yn eglur: “Barn Duw”, nad oes dianc rhagddi ac nad oes gennym amddiffyniad yn ei herbyn.  Mae gan yr Esgob David Jenkins ddiffiniad gwych o’r Efengyl, sy’n berthnasol iawn i’r Astudiaeth arbennig hon - "Mae Duw; Bydd Duw yn dod â phopeth i ben (hynny yw, mae’n Dduw gyda diben); mae yna Farn (anochel); a’r ‘newyddion da’ yw mai’r Barnwr yw’r Gwaredwr".  Cofiwn fod "Crist wedi marw drosom pan oeddem yn dal yn bechaduriaid".  
Yn y sesiwn hon, byddwn yn ystyried ein hunain fel y rhai sy’n ymateb mewn addoliad a diolchgarwch i Dduw am roi Iesu drosom.  Yn y cyd-destun hwnnw, byddwn am feddwl am roi ein harian fel offrwm diolch gyda diben – i’n galluogi fel eglwys i rannu’n fwy effeithiol ag eraill beth rydym yn ei ddysgu am rodd Duw a’n profiadau ohono.  Mewn oes pan mae hi bron yn wleidyddol annerbyniol i fod yn Gristion, a phan fo credoau Anghristnogol yn fwy derbyniol, mae ein ffydd yn gofyn llawer o’i dilynwyr.  A’r peth mwyaf a ofynnir, a’r hyn na ellir ei osgoi yn fy marn i, yw glynu wrth yr hyn sy’n gosod Cristnogaeth ar wahân, sef ei honiad bod Iesu Grist yn unigryw – honiad nad yw, i lawer, bellach yn dderbyniol. (Ioan 14:6).  

[image: image31.wmf]Pa un o’r datganiadau hyn sy’n gywir o safbwynt Cristnogol?

"Mae pawb yn sylfaenol dda a dylem geisio datblygu a rhyddhau rhagor o’r hyn sy’n dda mewn pobl."
"Does neb, yn y bôn, yn sylfaenol dda a does yna ddim y gallwn ei wneud am hynny."

Os yr ail sy’n wir, pam felly oedd angen i Iesu ddod?  

(Ioan 1:29)

[image: image32.wmf]
Darllenwch Rhufeiniaid 3:23
Pwy sydd wedi pechu?

Darllenwch 1 Ioan 1:8 

A all unrhyw un ddweud nad yw wedi pechu?

Darllenwch Rhufeiniaid 6:23  

Beth yw canlyniad pechod?

Darllenwch Genesis 3:23  

Beth ddigwyddodd i Adda ac Efa ar ôl iddynt bechu?

Darllenwch Effesiaid 2:3  

Beth mae pechod yn ei wneud i ni?

Darllenwch Eseia 6:5 

Beth yw ymateb Eseia i’r weledigaeth o’r Duw Sanctaidd?

Darllenwch 2 Corinthiaid 5:10 

Beth mae’n rhaid i bob un ohonom ei ddisgwyl?

Felly, y cam cyntaf yw sylweddoli bod pechod yn ein gwahanu a bod i bechod ganlyniadau – Barn.

[image: image33.wmf]Beth ydych chi’n ei feddwl am yr holl syniad o Farn?

A fydd yna gyfle i ni amddiffyn ein hunain? (Gweler Rhufeiniaid 6:23 eto.)
Yn wahanol i ni, mae Duw yn sanctaidd.  Ond mae hefyd yn ein caru.  Dyma’r benbleth.  Beth sydd i ddigwydd?  Dyma’r holl reswm y daeth Iesu.

[image: image34.wmf]
Darllenwch Ioan 3:16
Pam yr anfonodd Duw ei Fab?

Pwy mae Duw yn eu caru?

Pa ferf a ddefnyddir?

Beth yw canlyniad anfon y Mab?

Beth mae Iesu’n ei ddweud ymhellach?

Sut y derbynnir y rhodd?

Beth yw canlyniad anghrediniaeth?

[image: image35.wmf]
Darllenwch Effesiaid 2:4,5
Beth yw cymhelliad Duw?

Pa ddwy o nodweddion Duw a ddisgrifir yma?

Beth a wnaeth Duw drosom?

Pryd?

Beth arall mae Duw wedi’i wneud?

Beth yw’r gair a ddefnyddir i ddisgrifio’r hyn sydd wedi digwydd?

Mae’r Groes yn cyflawni’r cyfan.

Mae’r enw Iesu yn golygu ‘Mae Duw yn gwaredu’ neu ‘Mae Duw yn achub’.

Crefydd Gwaredigaeth yw Cristnogaeth.

 Darllenwch Eseia 53:3-6  

[image: image36.wmf] Mae’r Eglwys wedi dehongli’r darn hwn fel proffwydoliaeth am Iesu.

Pam y cafodd ei ‘gleisio a’i ddryllio’?

Beth oedd hyn?

Beth fydd yn deillio ohono?

Sut y cawn ein hiachau?

Beth fydd Duw’n ei gyflawni drwy ei Feseia?

[image: image37.wmf] Dylid edrych ar ein rhoi ni fel ymateb i rodd Duw - bywyd drwy’r creu, ond, uwchlaw popeth, bywyd tragwyddol drwy Iesu Grist, a enillwyd i ni drwy ei farwolaeth - 'Cyfoeth Mawr ar Draul Crist’ - dyna ystyr Gras.  Mae Duw yn dangos y ffafr na allwn fyth ei haeddu tuag atom.  Sut mae hynny’n gwneud i chi deimlo?
[image: image38.wmf]Darllenwch Rhufeiniaid 6:23 eto
Beth yw rhodd Duw o’i gyferbynnu a ‘chyflog pechod’?

A sut y disgrifir y rhodd honno?
Darllenwch Rhufeiniaid 3:21
Beth sydd wedi’i amlygu?
Sut mae’n dod?

At bwy mae’n dod?
[image: image39.wmf]Mae Duw’n ein cyfiawnhau nid oherwydd unrhyw beth a wnaethom ni ond drwy beth mae Iesu wedi’i wneud.

Darllenwch 1 Corinthiaid 6:20, 7:23
Sut y cawn ni fel Cristnogion ein disgrifio?

Darllenwch 2 Cronicl 20:6

Darllenwch Datguddiad 19:16

Darllenwch Daniel 7:14

Beth mae’r adnodau hyn yn ei ddweud am Dduw?

[image: image40.wmf]Maent yn ddatganiadau rhyfeddol onid ydynt?
Darllenwch Mathew 20:15
[image: image41.wmf]Pa mor bell y mae hawl Duw drosom yn ymestyn?

Mae’r syniad o Sofraniaeth  - teyrnasiad Duw – yn gryn faen tramgwydd heddiw.

Pam, yn eich tyb chi, y mae hynny?

[image: image42.wmf]Dysgodd Iesu ni i garu Duw a phobl a gall arian ein cynorthwyo i wneud hynny!  Yn y Beibl mae yna tua 500 adnod yn ymwneud â ffydd a 2500 yn ymwneud ag arian a sut i’w drin!  Nid Duw yw arian.  Felly pam mae pobl yn ei addoli?   Pam nad yw pobl yn rhoi rhagor?  Onid agwedd anghywir sydd wrth wraidd y broblem?   Cofiwch, mae Duw yn berchen ar y cyfan oll (Salm 24:1).  Nid ydym yn rhoi er mwyn cynnig ‘help llaw’ iddo; rhan o’n haddoliad yw – mae’n dweud llawer ynghylch pwy neu beth sy’n rheoli ein hagweddau a’n bywydau!

Gweddi
Boed i ras ein Harglwydd Iesu Grist, a chariad Duw a chymdeithas yr Ysbryd Glân fod gyda mi heddiw ac am byth.  A boed i’r un Ysbryd Glân fy atgoffa o ddydd i ddydd o’r cariad a ddangosodd Iesu tuag ataf pan fu farw dros fy mhechodau ac er fy iachawdwriaeth.


Cyfeiriadau Ysgrythurol ar gyfer Trac 3 y Cryno Ddisg:

Iesu




-
Ioan 3 adn 16-17

Proffwydoliaeth Eseia




-
Eseia 53 adn 5-6

Am bris y’n prynwyd




-
I Corinthiaid 6 adn 19

Y troseddwyr adeg y Croeshoelio 
-
Luc 23 adn 39-43

Astudiaeth  4

‘Gair Duw ynglŷn â Rhoi'
Amcanion y sesiwn hon
1. Cydnabod yr angen i bob aelod o’r eglwys, sy’n ymrwymedig i’r genhadaeth a roddodd Duw i’r eglwys, feddwl eto, o’r newydd fel petai, ynglŷn â’u rhoi.
2. Herio pob aelod o’r eglwys i gymryd meincnodau’r Ysgrythur o ddifrif.

Chwaraewch y cryno ddisg
 Mae’r Beibl yn dysgu DEGYMU - y ‘DDEGFED RAN’.  Mae llawer yn gweld hyn yn anodd.  Tybed pam - ai efallai am ei fod yn rhy ychydig?!  Y Degwm oedd y gyfraith Iddewig, ond cafodd hyn ei newid pan ddaeth Iesu.  Yn y llythyrau at yr  Eglwys gynnar, fe’n hanogir i roi yn gymesur, yn ôl ein gallu.  A oedd Paul yn golygu llai na 10%?  
Yng Nghymru, mae Mainc yr Esgobion yn awgrymu rhoi cymesur ar lefel o bump y cant.  Pe byddai pob aelod eglwysig yn rhoi pump y cant o’u hincwm net, byddai yna fwy na digon o arian i gynnal yr Eglwys a pheth dros ben ar gyfer y gwaith mae Duw am i ni ei wneud ond na allwn eto ddychmygu beth ydyw.
Diben y sesiwn hon yw cynorthwyo pobl i ddeall nad mater o gynnig “ychydig o’r sbarion”, cildwrn i Dduw, yw rhoi.  Y broblem gyda rhoi cildwrn ydy ei fod yn aml yn golygu gofyn i’n hunain "Pa gyn lleied alla i fentro ei roi?"  Mae llawer o bobl yn meddwl eu bod wedi bod yn arfer "Stiwardiaeth” ers blynyddoedd lawer.  Gwaetha’r modd, i lawer ohonynt y cwbl mae hyn wedi’i olygu yw eu bod wedi bod yn rhoi eu sbarion mewn amlen yn hytrach nag yn syth ar y plât.  

Nid mater yw hyn o bobl yn bod yn grintachlyd ynghylch rhoi – yn hytrach, credaf nad yw llawer wedi meddwl am y peth o ddifrif, heb gymryd sylw o’r Ysgrythur a heb ddarganfod y meincnod.  Beth mae Duw’n ei ofyn oddi wrthym?  Ein diben yn y sesiwn hon yw cyflwyno’r Grŵp i air Duw ar y pwnc.  

Ein gweddi fydd y bydd gair Duw’n bywiocáu’n rhoi o’r newydd.  Cofiwch nad mater o wybodaeth yn unig yw gair Duw ond rhywbeth a all ein trawsffurfio.  Bydd y rhaglen hon wedi methu os na fydd wedi newid pobl - newid eu hagwedd tuag at yr Eglwys, tuag at gynnal ei gwaith a thuag at eu cyfrifoldeb hwy eu hunain yn y materion hyn.  Mae’n amlwg bod yn rhaid i’r holl agwedd tuag at ariannu ein cenhadaeth newid o’r ‘diwylliant cardota’ sy’n tra arglwyddiaethu ar hyn o bryd i ‘ymateb graslon a gyda diben’ gan aelodaeth sydd â nod a gweledigaeth eglur.

Darllenwch Lefiticus 27:30

Eiddo pwy yw’r ddegfed ran?
Darllenwch Mathew 23:23

Beth a ofynnwyd oddi wrth y Phariseaid?

Darllenwch 1 Cronicl 29:10-13 (Gweddi Dafydd o Ddiolchgarwch)

Eiddo pwy yw popeth?

Darllenwch Malachi 1:6-14
O beth mae Duw’n cyhuddo’r offeiriaid oedd yn cyflwyno’r aberthau ar ran y bobl? adn 6.  (Fel Cristnogion, rydym yn credu yn ‘offeiriadaeth’ - gweinidogaeth - yr holl gredinwyr, felly mae’n dilyn bod y geiriau hyn yn gymwys i bawb ohonom.)

Sut y dangosir hynny? adn 8
A fyddai’r aberthau yn dderbyniol i lywodraethwyr bydol? adn 8  

Beth oedd yr ymateb? adn 9  

A yw Duw wedi’i fodloni? adn 10
Ar ba ffurf, feddyliech chi, y gallai gweithredu o’r fath ddigwydd heddiw?

Beth fyddai’n cyfateb i hyn? 

Sut mae’r addolwyr yn amharchu Duw? adn 13
Beth mae Duw’n ei ddweud amdanynt? adn 14


Beth mae hyn yn ei ddweud am Dduw?

Beth mae Duw’n ei ofyn oddi wrthym?


Darllenwch Malachi 3:6-18
O beth y cyhuddir y bobl? adn 8
Pam? adn 8
Dan beth y mae pobl sy’n gweithredu felly? adn 9
I beth mae’r degwm yn dda? adn 10
Beth sy’n digwydd pan fyddwch yn ufudd? adn 10, adn 11
Pam mae’r bobl yn gwrthwynebu degymu? adn 14
Ond pa fudd a ddaw ohono i’r ffyddloniaid? adn 16, 17, 18

Darllenwch Marc 12:41-43
Pan fyddwn yn sôn am roi, nid yw byth yn hir cyn i rywun gyfeirio at Hatling y Wraig Weddw - fel petai hynny’n gyfiawnhad dros roi ychydig hyd yn oed os oes gennych lawer!  Edrychwch ar y darn hwn eto.  Noder: mae Iesu yn gwylio!  
Mae rhai pobl yn amlwg yn falch o’r hyn maent yn ei roi – ond maent yn gallu fforddio hynny!
Mae’r wraig dlawd yn rhoi rhywbeth – nid yw’n disgwyl cael ei hesgusodi!  ("Dim ond pobl wedi ymddeol sydd yna yn ein heglwys ni – fedrwch chi ddim disgwyl iddyn nhw roi!")

 Mae Iesu’n ei chymeradwyo - nid am iddi roi ychydig, ond oherwydd iddi roi'r cyfan.
Ymddengys i mi bod yna o leiaf dri meincnod yn yr Ysgrythur - 10%, 50% (os oes gennych ddwy got, rhowch un i ffwrdd) neu 100% (hatling y wraig weddw).  Oni fyddai cenhadaeth yr Eglwys yn cael ei thrawsffurfio pe byddai’r cyntaf o’r rhain yn feincnod i ni ar gyfer rhoi, yr ail yn feincnod ar gyfer ein gofal cymdeithasol, a’r olaf yn feincnod ar gyfer ein hymrwymiad?  Yn yr Astudiaeth olaf byddwn yn gweld sut yr ymatebodd aelodau eglwys dlawd drwy “roi eu hunain yn gyntaf i’r Arglwydd".
Mae rhoi yn bwysig yn y Beibl.  Pam ydych chi’n meddwl y mae hynny?

Dylem ddeall y ‘Stordy’ yn yr hanes ar ein cyfer ni fel yr eglwys leol y gwneir gwaith a chenhadaeth Duw drwyddi.

Pam ydych chi’n meddwl y mae cymaint o bobl yn gwrthwynebu degymau ac offrymau?  


I feddwl amdano drosoch eich hun yn breifat:  

Pa mor bell fyddech chi’n ei gyrraedd bob wythnos pe byddech yn ceisio byw ar ddeg gwaith eich offrwm wythnosol?

Yn y pen draw, pwy sy’n gyfrifol am ‘dalu’ am yr eglwys rydym yn perthyn iddi?

Pa mor agos at feincnod y degwm yw’r swm rydych yn ei roi yn rheolaidd bob wythnos?

Gweddi
Arglwydd Iesu Grist, fy Nghyfaill a’m Brawd, boed i mi dy adnabod di’n llwyrach, dy ddilyn yn agosach a’th garu’n anwylach, ddydd wrth ddydd.
Cyfeiriadau Ysgrythurol ar gyfer Trac 4 y Cryno Ddisg:

Y crochenydd




-
Rhufeiniaid 9 adn 20-21

Cyfarwyddiadau ynghylch degymu 
-
Lefiticus 27 adn 30
Mesur da




-
Luc 6 adn 38


Amcanion y sesiwn hon
1. Ystyried agwedd y Macedoniaid (2 Corinthiaid 8)

2. Tanlinellu nodweddion Rhoi Arian fel Cristnogion
3. Esbonio egwyddor a threfn ‘Sul yr Adduned’
4. Ymdrin ag unrhyw anghytundebau neu deimladau o ddicter ynghylch y pwnc - a yw’r dicter oherwydd bod yr hyn a ddwedwyd yn anghywir ynteu oherwydd bod y gwirionedd yn aml yn brifo?


Chwaraewch y cryno ddisg

Rydym bellach wedi cyrraedd ein Hastudiaeth olaf.  Byddwch wedi bod yn meddwl ers amser mae’n debyg, “Mae yna ormod i’w wneud yn yr amser sydd ar gael!"  Mae’r pwnc yn un enfawr ond rwy’n gobeithio bod y rhai sydd wedi bod yn cymryd rhan wedi dod i sylweddoli nad pwnc i’w ymdrin ag ef ond pan fo yna argyfwng ariannol yw rhoi!  Mae’n rhan ganolog o fod yn ddisgybl ac o’n cenhadaeth.  Mae ein defnydd o arian yn dweud rhywbeth amdanom.  Felly beth mae’r ffordd rydych chi’n defnyddio arian yn ei ddweud wrthych chi amdanoch chi, ac am eich blaenoriaethau a’ch ymrwymiadau?
Yn y sesiwn hon, byddwn yn edrych ar ymateb yr Eglwys ym Macedonia i Eglwys Jerwsalem o dan Paul.  Byddwn yn ystyried nodweddion Rhoi fel Cristnogion i gynnal ein cenhadaeth.  Byddwn yn edrych fel paratoad ar broses Sul yr Adduned, pan ofynnir i ni wneud ein hadduned bersonol ni o roi gerbron Duw.  Mae’r rhoi hwnnw’n ddiolchgarwch am ei gariad ac er mwyn hyrwyddo ei Efengyl ar gyfer y rhai o’n cwmpas, sef yr hyn yw ein cenhadaeth.


Darllenwch 2 Corinthiaid 8:1-12

Mae Paul wedi trefnu gwneud casgliad i leddfu sefyllfa’r gwragedd gweddwon ymhlith Cristnogion Jerwsalem.  Mae’n ysgrifennu at yr Eglwys yng Nghorinth - Eglwys gyfoethog - oherwydd i’w hymateb fod yn dila.  Mae’n gosod ger eu bron esiampl yr Eglwys ym Macedonia.
O ble y daeth eu haelioni? adn 2
Byddech yn disgwyl ymateb gwahanol megis ‘Fedrwn ni ddim fforddio’.

Faint wnaethant ei roi? adn 3
Sut oeddent yn synio am roi? adn 4
Ar be lefel oeddent yn rhoi? adn 5
Roedd yr Eglwys yng Nghorinth yn wych mewn sawl ffordd – ond nid mewn un.  Beth oedd honno? adn 7
Beth mae Paul yn ei weld fel y cymhelliad i roi? adn 9
Beth ydy’r prif anghenraid ynglŷn â rhoi? adn 11, 12
Rhai Egwyddorion ynghylch Rhoi – i’ch atgoffa
Edrychwch eto ar ein trafodaeth yn Sesiwn 1.

Mae rhoi yn fynegiant o’n hymrwymiad i’n Harglwydd Iesu Grist.
Pobl Dduw sydd i gynnal gwaith Duw drwy ei Eglwys.


Darllenwch 1 Corinthiaid 16:1-2

Nodwch pa dechnegau mae Paul yn eu defnyddio i sicrhau y bydd eu rhoi:

YN UFUDD – i air Duw.

YN RHEOLAIDD – yn wythnosol neu’n fisol.

WEDI’I GYLLIDEBU – nid rhyw fymryn allan o’r sbarion – oddi ar y gwaelod – ond swm wedi’i gyfrifo’n briodol oddi ar frig y cyfrif.

YN GYMESUR – cyfran o’r hyn sydd ganddynt, sy’n ffrwyth meddwl a gweddi.
YN YMATEBOL – mewn ymateb i’r hyn a roir gan Dduw – y Duw sy’n rhoi ac sy’n caru rhoi.
YN LLAWEN - Darllenwch 2 Corinthiaid 9:7 (mae’r gair Groeg a gyfieithir 'llawen' o’r un gwraidd â ‘hilarious’ yn y Saesneg - mae’r byd fel arfer yn chwerthin am ben pobl sy’n rhoi fel y mae Duw’n ei ofyn!!)
Gair ynghylch SUL YR ADDUNED/SUL DIOLCHGARWCH
Cawn gyfle yn fuan i roi’r hyn rydym wedi ei ddysgu ar waith.  Bydd pawb yn cael gwahoddiad i wasanaeth lle cawn ein gwahodd i addunedu ynglŷn â faint y byddwn yn ei roi yn ystod y flwyddyn sydd i ddod i gynnal gwaith Duw drwy’r eglwys leol.
RHAI CANLLAWIAU Y GALLECH EU DILYN:

· Rhaid gweddïo wrth ystyried rhoi, gan ddilyn yr egwyddorion a nodwyd.

· Byddwch am sicrhau bod yr hyn y byddwch yn ei roi yn realistig ac yn ystyrlon yng ngoleuni gwir gostau cynnal eich eglwys leol a’r genhadaeth.

· Peidiwch â phenderfynu ar faint y byddwch yn ei roi eleni drwy ond ychwanegu canran at yr hyn a roesoch y llynedd.  Dyma gyfle i roi heibio’n llwyr beth bynnag rydych wedi bod yn ei wneud o’r blaen, efallai am flynyddoedd, a gwneud cyfrifiadau cwbl newydd ar sail egwyddorion ‘Diolchgarwch’.
· Os ydych yn talu trech incwm ar y raddfa safonol, dylech ddefnyddio’r cynllun Rhodd Cymorth.  Bydd Canghellor y Trysorlys wedyn yn gallu talu i’r eglwys y dreth rydych eisoes wedi’i thalu ar yr arian y byddwch yn ei roi.

· Ni allwch ond addunedu beth sy’n eiddo i chi – ni allwch gynnwys yr hyn sy’n perthyn i’ch cymar os nad yw ef neu hi’n dymuno rhoi.

Os, ar ôl hyn oll, ydych chi efallai’n teimlo ychydig yn anghyfforddus, (gobeithio oherwydd eich bod wedi cael eich herio):
COFIWCH nad oes neb yn mynd i ddweud wrthych faint i’w roi - ond efallai fod Duw yn dangos i chi rywbeth y mae angen i chi ei ystyried wrth benderfynu ar hynny.
COFIWCH fod rhoi ei hun yn un o roddion gras - gweddïwch am y ‘ddawn’ honno.
COFIWCH nad yw Duw byth yn gofyn unrhyw beth heb hefyd addo bendith.

COFIWCH y bydd faint y byddwch yn ei roi ond yn wybyddus i chi (ac efallai eich teulu), i’r Cofnodydd (amddiffyniad yw hyn er eich budd chi) ac uwchlaw pawb, i Dduw.  

COFIWCH hefyd nad ‘yr hyn a wêl meidrolyn y mae Duw’n ei weld.  Yr hyn sydd yn y golwg a wêl meidrolyn, ond y mae’r ARGLWYDD yn gweld beth sydd yn y galon’
(1 Samuel 16:7).


Dyma gyfle i chi feddwl o ddifrif am agwedd bwysig iawn ar fod yn ddisgybl, eich ‘cerddediad gyda’r Arglwydd’.  Boed i Dduw fendithio’r myfyrio hwnnw.

Gweddi
Diolchwn i ti, O Dduw, diolchwn i ti!  Cyhoeddwn mor fawr wyt ti ac adroddwn ynghylch y pethau rhyfeddol a wnaethost. (O Salm 75)  Arglwydd, fy Nuw, boed i’m penderfyniad ynghylch rhoi o’r hyn sy’n eiddo i ti dy anrhydeddu di a boed iddo fod yn unol â’th ewyllys.
Cyfeiriadau Ysgrythurol ar gyfer Trac 5 y Cryno Ddisg:

Haelioni Cristnogion Macedonia
-
2 Corinthiaid 8

Cyfarwyddiadau ynghylch sut i roi
-
1 Corinthiaid 16 adn 1-2

Allwedd i’r Symbolau yn yr Astudiaethau Beiblaidd

Astudiaeth  5


‘Y Fraint o Gael Rhoi’

